
ՎԵՐԱԿԱԶՄԱԿԵՐՊՎԱԾ ԵՎ ԳՈՐԾՈՒՆԵՈՒԹՅՈՒՆԸ ԴԱԴԱՐԵՑՎԱԾ 
ԹԱՆԳԱՐԱՆՆԵՐԻ ԹԱՆԳԱՐԱՆԱՅԻՆ ԱՌԱՐԿԱՆԵՐԻ ՀԵՏԱԳԱ 

ՏՆՕՐԻՆՄԱՆ ԵՎ ՊԱՀՊԱՆՈՒԹՅԱՆ 

 
1. ԸՆԴՀԱՆՈՒՐ ԴՐՈՒՅԹՆԵՐ 

 
1. Սույն կարգով կարգավորվում են վերակազմակերպված և գործունեությունը 

դադարեցված թանգարանների թանգարանային առարկաների հետագա տնօրինման 

և պահպանության հետ կապված հարաբերությունները: 

2. Վերակազմակերպված և գործունեությունը դադարեցված թանգարանների 

թանգարանային առարկաների հետագա տնօրինումը և պահպանությունն իրակա-

նացվում են «Թանգարանների մասին» Հայաստանի Հանրապետության օրենքին և 

սույն կարգի պահանջներին համապատասխան: 

 
2. ՎԵՐԱԿԱԶՄԱԿԵՐՊՎԱԾ ԹԱՆԳԱՐԱՆՆԵՐԻ ԹԱՆԳԱՐԱՆԱՅԻՆ 

ԱՌԱՐԿԱՆԵՐԻ ՀԵՏԱԳԱ ՏՆՕՐԻՆՄԱՆ ԵՎ ՊԱՀՊԱՆՈՒԹՅԱՆ 
ԿԱԶՄԱԿԵՐՊՄԱՆ ԳՈՐԾԸՆԹԱՑԸ 

 
3. Թանգարանը հիմնադրամի կամ պետական ոչ առևտրային կազմակերպու-

թյան կամ համայնքային ոչ առևտրային կազմակերպության վերակազմավորման 

ձևով վերակազմակերպվելու դեպքում հիմնադրի որոշմամբ վերակազմավորվող 

թանգարանի թանգարանային առարկաները մշտական պահպանության նպատա-

կով անորոշ ժամկետով անհատույց օգտագործման իրավունքով ամրացվում են վերա-

կազմավորված կազմակերպությանը՝ դրանց նպատակային նշանակությանը համա-

պատասխան օգտագործելու պայմանով: 

4. Պետական կամ համայնքային թանգարանը մեկ այլ թանգարանին միացման 

ձևով վերակազմակերպման դեպքում հիմնադիրը սահմանում է թանգարանի 

իրավահաջորդ կազմակերպություն և վերջինիս է փոխանցում միացված թանգարանի 

թանգարանային առարկաներն ու հավաքածուները: 

5. Պետական կամ համայնքային թանգարանների միաձուլման դեպքում հիմնա-

դիրը սահմանում է միաձուլված թանգարանների իրավահաջորդ կազմակերպու-

թյուն և վերջինիս փոխանցում միաձուլված թանգարանների թանգարանային 

առարկաներն ու հավաքածուները:  

6. Միացման կամ միաձուլման ձևով վերակազմակերպված պետական կամ 

համայնքային թանգարանի թանգարանային առարկաների փոխանցումն իրավա-

հաջորդ կազմակերպությանը կազմակերպում է լիազոր մարմինը. 

1) լիազոր մարմինը փոխանցումը կազմակերպելու նպատակով ստեղծում է 

թանգարանային առարկաների ընդունման-հանձնման հանձնաժողով, որի կազմում 

ընդգրկվում են՝ 

ա. պետական թանգարանի դեպքում՝ լիազոր մարմնի ներկայացուցիչները, 

տարածքային կառավարման մարմնի ներկայացուցիչները, իրավահաջորդ կազմա-

կերպության և վերակազմակերպված թանգարանի գլխավոր ավանդապահները 

(ֆոնդապահները), հավաքածուների ավանդապահները (ֆոնդապահները)՝ ըստ 

բաժինների և մշակութային արժեքների փորձագետներ, 

բ. համայնքային թանգարանի դեպքում՝ լիազոր մարմնի ներկայացուցիչները, 

տեղական ինքնակառավարման մարմնի ներկայացուցիչը, իրավահաջորդ կազմակեր-

պության և վերակազմակերպված թանգարանի գլխավոր ավանդապահները (ֆոնդա-

պահները), հավաքածուների ավանդապահները (ֆոնդապահները)՝ ըստ բաժինների 

և մշակութային արժեքների փորձագետներ. 

2) թանգարանային առարկաների ընդունման-հանձնման հանձնաժողովը 

պետք է կազմված լինի նվազագույնը յոթ, առավելագույնը տասներեք անդամներից՝ 

յուրաքանչյուր մարմնից ընդգրկելով մեկ անդամ, իսկ իրավահաջորդ ու վերակազ-

մակերպվող կազմակերպությունից ավանդապահների թիվը կարող է ձևավորվել 

ըստ հավաքածուի բաժինների քանակի: Հանձնաժողովում ընդգրկվող մշակու-

թային արժեքների փորձագետների թիվը ձևավորվում է՝ ելնելով հավաքածուի բովան-

դակությունից, որը կարող է պահանջել նեղ մասնագիտական ոլորտային փորձագետ-

ների ներգրավում: 

7. Լիազոր մարմինը թանգարանային առարկաների ընդունման-հանձնման 

հանձնաժողովին (այսուհետ՝ հանձնաժողով) հրահանգում է կազմակերպել վերա-

կազմակերպված թանգարանի թանգարանային առարկաների առկայության ստուգ-

ման աշխատանքներ ըստ հաշվառման փաստաթղթերի՝ սահմանելով աշխատանք-

ների իրականացման համար ժամկետ: Սահմանված ժամկետում աշխատանքները 

չիրականացնելու դեպքում հանձնաժողովի նախագահը գրավոր դիմում է լիազոր 

մարմնին, ներկայացնելով չիրականացման պատճառների վերաբերյալ պարզաբա-

նում, և առաջարկում է աշխատանքներն ավարտին հասցնելու համար սահմանել նոր 

ժամկետ:  

8. Լիազոր մարմինը թանգարանային առարկաների գրանցումը թանգարանի 

հավաքածուի հաշվառման գլխավոր մատյանում իրականացնելու նպատակով՝ 

իրավահաջորդ կազմակերպության համար սահմանում է ժամկետ: 

9. Պետական կամ համայնքային թանգարանը բաժանման ձևով վերակազմա-

կերպման դեպքում հիմնադրի որոշմամբ սահմանվում են իրավահաջորդ կազմա-

կերպություններ:  

10. Բաժանման ձևով վերակազմակերպված պետական կամ համայնքային 

թանգարանի թանգարանային առարկաների և թանգարանային հավաքածուների 

բաշխումն իրավահաջորդ կազմակերպությունների միջև կազմակերպում է լիազոր 

մարմնինը. 

1) լիազոր մարմինը թանգարանի բաժանումը կազմակերպելու նպատակով 

ստեղծում է թանգարանային առարկաների և թանգարանային հավաքածուների 

բաշխիչ հանձնաժողով, որի կազմում ընդգրկվում են՝ 

ա. պետական թանգարանի դեպքում՝ լիազոր մարմնի ներկայացուցիչները, 

տարածքային կառավարման մարմնի ներկայացուցիչները, իրավահաջորդ կազմա-

կերպությունների և վերակազմակերպված թանգարանի գլխավոր ավանդապահները 

(ֆոնդապահները), հավաքածուների ավանդապահները (ֆոնդապահները)՝ ըստ 

բաժինների և մշակութային արժեքների փորձագետներ, 

բ. համայնքային թանգարանի դեպքում՝ լիազոր մարմնի ներկայացուցիչները, 

տեղական ինքնակառավարման մարմնի ներկայացուցիչը, իրավահաջորդ կազ-

մակերպությունների և վերակազմակերպված թանգարանի գլխավոր ավանդա-

պահները (ֆոնդապահները), հավաքածուների ավանդապահները (ֆոնդապահները)՝ 

ըստ բաժինների և մշակութային արժեքների փորձագետներ. 

2) թանգարանային առարկաների բաշխիչ հանձնաժողովը պետք է կազմված 

լինի նվազագույնը յոթ, առավելագույնը տասներեք անդամներից՝ յուրաքանչյուր 

մարմնից ընդգրկելով մեկ անդամ, իսկ իրավահաջորդ ու վերակազմակերպվող 

կազմակերպությունից ավանդապահների թիվը կարող է ձևավորվել ըստ հավաքածուի 

բաժինների քանակի: Հանձնաժողովում ընդգրկվող մշակութային արժեքների փոր-

ձագետների թիվը ձևավորվում է՝ ելնելով հավաքածուի բովանդակությունից, որը 

կարող է պահանջել նեղ մասնագիտական ոլորտային փորձագետների ներգրավում: 

11. Լիազոր մարմինը թանգարանային առարկաների բաշխիչ հանձնաժողովին 

հրահանգում է կազմակերպել յուրաքանչյուր իրավահաջորդ կազմակերպության 

բովանդակությանը համապատասխան թանգարանային հավաքածուների ձևավորում 

և իրավահաջորդ կազմակերպությունների միջև թանգարանային հավաքածուների 

բաշխում՝ սահմանելով աշխատանքների իրականացման համար ժամկետ: Սահման-

ված ժամկետում աշխատանքները չիրականացնելու դեպքում բաշխիչ հանձնա-

ժողովի նախագահը գրավոր դիմում է լիազոր մարմնին, ներկայացնելով չիրա-

կանացման պատճառների վերաբերյալ պարզաբանում, և առաջարկում է աշխա-

տանքներն ավարտին հասցնելու համար սահմանել նոր ժամկետ:  

12. Իրավահաջորդ կազմակերպությունների միջև թանգարանային հավաքա-

ծուների բաշխման գործընթացը կազմակերպվում է ըստ թանգարանային առար-

կաների հաշվառման փաստաթղթերի, և կազմվում են յուրաքանչյուր կազմակեր-

պության համար նախատեսված թանգարանային առարկաների ցուցակներ: 

13. Ըստ 12-րդ կետում նշված ցուցակների՝ հիմնադրի որոշմամբ իրավա-

հաջորդ կազմակերպություններին մշտական պահպանության նպատակով անորոշ 

ժամկետով անհատույց օգտագործման իրավունքով ամրացվում են թանգարանային 

առարկաներ և թանգարանային հավաքածուներ՝ դրանց նպատակային նշանակու-

թյանը համապատասխան օգտագործելու պայմանով: 

14. Իրավահաջորդ կազմակերպությունները յուրաքանչյուրն իր մասով իրա-

կանացնում են թանգարանային առարկաների գրանցումը թանգարանի հավա-

քածուի հաշվառման գլխավոր մատյանում: 

15. Պետական կամ համայնքային թանգարանի կազմից մեկ կամ մի քանի 

թանգարանների առանձնացման դեպքում՝  

1) հիմնադրի որոշմամբ առանձնացվող մասի հիման վրա ստեղծվում է 

իրավաբանական անձ և սահմանվում վերջինիս կազմակերպական-իրավական ձևը.  

2) լիազոր մարմինը վերակազմակերպված և առանձնացված թանգարանների 

միջև թանգարանային առարկաների և հավաքածուների առանձնացումն ու փոխան-

ցումը կազմակերպելու նպատակով ստեղծում է թանգարանային առարկաների 

առանձնացման և ընդունման-հանձնման հանձնաժողով, որի կազմում ընդգրկվում են՝ 

ա. պետական թանգարանի դեպքում՝ լիազոր մարմնի ներկայացուցիչները, 

տարածքային կառավարման մարմնի ներկայացուցիչները, առանձնացված և վերա-

կազմակերպված թանգարանների գլխավոր ավանդապահները (ֆոնդապահները), 

հավաքածուների ավանդապահները (ֆոնդապահները)՝ ըստ բաժինների և մշակու-

թային արժեքների փորձագետներ, 

բ. համայնքային թանգարանի դեպքում՝ լիազոր մարմնի ներկայացուցիչները, 

տեղական ինքնակառավարման մարմնի ներկայացուցիչը, առանձնացված և վերա-

կազմակերպված թանգարանների գլխավոր ավանդապահները (ֆոնդապահները), 

հավաքածուների ավանդապահները (ֆոնդապահները)՝ ըստ բաժինների և մշակու-

թային արժեքների փորձագետներ, 

գ. թանգարանային առարկաների առանձնացման և ընդունման-հանձնման 

հանձնաժողովը պետք է կազմված լինի նվազագույնը յոթ, առավելագույնը տասներեք 

անդամներից՝ յուրաքանչյուր մարմնից ընդգրկելով մեկ անդամ, իսկ իրավահաջորդ 

ու վերակազմակերպվող կազմակերպությունից ավանդապահների թիվը կարող է 

ձևավորվել ըստ հավաքածուի բաժինների քանակի: Հանձնաժողովում ընդգրկվող 

մշակութային արժեքների փորձագետների թիվը ձևավորվում է՝ ելնելով հավաքածուի 

բովանդակությունից, որը կարող է պահանջել նեղ մասնագիտական ոլորտային փոր-

ձագետների ներգրավում: 

16. Հիմնադրի որոշմամբ վերակազմավորվող թանգարանի հավաքածուից 

առանձնացված թանգարանային առարկաներն ու հավաքածուները մշտական պահ-

պանության նպատակով անորոշ ժամկետով անհատույց օգտագործման իրավունքով 

ամրացվում են առանձնացված կազմակերպությանը՝ դրանց նպատակային նշանա-

կությանը համապատասխան օգտագործելու պայմանով: 

 
3. ԳՈՐԾՈՒՆԵՈՒԹՅՈՒՆԸ ԴԱԴԱՐԵՑՎԱԾ ԹԱՆԳԱՐԱՆՆԵՐԻ   
   ԹԱՆԳԱՐԱՆԱՅԻՆ ԱՌԱՐԿԱՆԵՐԻ ՀԵՏԱԳԱ ՏՆՕՐԻՆՄԱՆ ԵՎ   
   ՊԱՀՊԱՆՈՒԹՅԱՆ ԿԱԶՄԱԿԵՐՊՄԱՆ ԳՈՐԾԸՆԹԱՑՆԵՐԸ  

 
17. Պետական կամ համայնքային թանգարանների գործունեության դադա-

րեցման դեպքում թանգարանային առարկաները և թանգարանային հավաքածուները 

փոխանցվում են լիազոր մարմնին: 

18. Լիազոր մարմինը գործունեությունը դադարեցված պետական կամ 

համայնքային թանգարանի թանգարանային առարկաները ժամանակավոր պահ-

պանության է հանձնում իր համակարգում գործող որևէ թանգարանի՝ կնքելով 

թանգարանային առարկաների հանձնման մասին պայմանագիր և ձևակերպելով 

ընդունման-հանձնման ակտ:  

19. Գործունեությունը դադարեցված պետական կամ համայնքային թանգա-

րանի թանգարանային առարկաների հետագա տնօրինման և պահպանության 

որոշումը կայացնում է հիմնադիրը՝ մեկ այլ թանգարանին մշտական պահպա-

նության նպատակով անորոշ ժամկետով անհատույց օգտագործման իրավունքով 

ամրացնելու մասին լիազոր մարմնի առաջարկի հիման վրա: 
 
 

 
ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ 
  ՎԱՐՉԱՊԵՏԻ  ԱՇԽԱՏԱԿԱԶՄԻ 
                  ՂԵԿԱՎԱՐ                                                     Ա. ՀԱՐՈՒԹՅՈՒՆՅԱՆ 

